Монгол Улсын Их Хурлын 2009 оны ээлжит бус чуулганы Нийгмийн бодлого, боловсрол, соёл, шинжлэх ухааны байнгын хорооны 2009 оны 03 дугаар сарын 11-ний өдөр (Лхагва гараг)-ийн хуралдаан 15 цаг 20 минутад Төрийн ордны “В” танхимд эхлэв.


Байнгын хорооны дарга, УИХ-ын гишүүн Д.Оюунхорол ирц, хэлэлцэх асуудлын дарааллыг танилцуулж, хуралдааныг даргалав.


Хуралдаанд ирвэл зохих 17 гишүүнээс 11 гишүүн ирж, 64.7 хувийн ирцтэй байв. Үүнд:


Чөлөөтэй: Д.Дондог, Д.Одбаяр.


Тасалсан: Ц.Баярсайхан, Ц.Даваасүрэн, Д.Загджав, Л.Гүндалай.


Нэг. УИХ-ын 2006 оны 47 дугаар тогтоолд өөрчлөлт оруулах тухай (хэлэлцэх эсэх)


Хэлэлцэж буй асуудалтай холбогдуулан Сангийн яамны Төсвийн бодлого, зохицуулалтын газрын Орлогын хэлтсийн дарга Ж.Ганбат, Монгол Улсыг хөгжүүлэх сангийн ажлын албаны дарга Б.Нанзаддорж, Нийгмийн хамгаалал, хөдөлмөрийн яамны Стратеги төлөвлөлтийн газрын дарга Н.Аюуш,  мэргэжилтэн н.Отгонбилэг, УИХ-ын Тамгын газрын зөвлөх Н.Баярмаа, Нийгмийн бодлого, боловсрол, соёл, шинжлэх ухааны байнгын хорооны референт Я.Оюунбилэг, Д.Мөнхцэцэг нарын бүрэлдэхүүнтэй ажлын хэсэг байлцав.


Д.Оюунхорол: -УИХ-ын 2006 оны 47 дугаар тогтоолд өөрчлөлт оруулах тухай хэлэлцэх эсэх асуудлыг батлах саналтай гишүүд гараа өргөнө үү.


Зөвшөөрсөн

 10



Татгалзсан

   -


Бүгд


 10


Гишүүдийн олонхийн саналаар дэмжигдлээ. 


Тогтоолын төслийн талаарх төсөл санаачлагчийн илтгэлийг УИХ-ын гишүүн, Сангийн сайд С.Баярцогт танилцуулав.


Төсөл санаачлагчийн илтгэлтэй холбогдуулан УИХ-ын гишүүн А.Тлейхан, Д.Кёкүшюзан Батбаяр, Ц.Дашдорж, Ч.Улаан нарын асуусан асуултад УИХ-ын гишүүн С.Баярцогт хариулж тайлбар хийв. 


Хэлэлцэх эсэх асуудалтай холбогдуулан УИХ-ын гишүүн З.Алтай, Д.Кёкүшюзан Батбаяр, Ц.Дашдорж, Ч.Улаан нар санал хэлэв.

Д.Оюунхорол: -УИХ-ын 2006 оны 47 дугаар тогтоолд өөрчлөлт оруулах тухай тогтоолын төслийг хэлэлцье гэсэн саналыг дэмжиж байгаа гишүүд гараа өргөнө үү.

Зөвшөөрсөн

  7



Татгалзсан

  3


Бүгд


 10


Гишүүдийн олонхийн саналаар дэмжигдлээ. 

Байнгын хорооноос гарах санал, дүгнэлтийг УИХ-ын гишүүн Д.Кёкүшюзан Батбаяр УИХ-ын чуулганы нэгдсэн хуралдаанд танилцуулахаар тогтов.

Хуралдаан 15 цаг 30 минутад өндөрлөв.

Тэмдэглэлтэй танилцсан:

НИЙГМИЙН БОДЛОГО, БОЛОВСРОЛ,

СОЁЛ, ШИНЖЛЭХ УХААНЫ БАЙНГЫН

ХОРООНЫ ДАРГА






Д.ОЮУНХОРОЛ

Тэмдэглэл хөтөлсөн:

ХУРАЛДААНЫ ТЭМДЭГЛЭЛ

ХӨТЛӨГЧ







Д.ЭНЭБИШ
УИХ-ЫН ЭЭЛЖИТ БУС ЧУУЛГАНЫ 2009 ОНЫ 03 ДУГААР

САРЫН 11-НИЙ ӨДӨР (ЛХАГВА ГАРАГ)-ИЙН НИЙГМИЙН БОДЛОГО, БОЛОВСРОЛ, СОЁЛ, ШИНЖЛЭХ УХААНЫ БАЙНГЫН ХОРООНЫ ХУРАЛДААНЫ ДЭЛГЭРЭНГҮЙ ТЭМДЭГЛЭЛ
Хуралдаан 15 цаг 20 минутад эхлэв.

Д.Оюунхорол: -Эрхэм гишүүдийн энэ өдрийн амгаланг айлтгая. Байнгын хорооны хуралдаанд ирвэл зохих 17 гишүүнээс ирсэн 9 гишүүн, ирц 51.3 хувьтай байгаа учраас Байнгын хорооны хуралдаан нээснийг мэдэгдье. 

Өнөөдрийн хуралдаанд ирсэн гишүүдээ танилцуулчихъя. Алтай гишүүн, Алтангэрэл гишүүн, Арвин гишүүн, Бадамсүрэн гишүүн, Бямбацогт гишүүн, Кёкүшюзан Батбаяр гишүүн, Тлейхан гишүүн байж байна. Энхтүвшин гишүүн ирцэнд авч бай гэсэн. Ийм бүрэлдэхүүнтэйгээр гишүүд ирсэн байна. Ингээд байнгын хорооны хуралдаан нээснийг мэдэгдье.

Өнөөдрийн байнгын хорооны хуралдаанаар хэлэлцэх асуудлыг танилцуулъя. Тэтгэмж, мөнгөн тусламжийн хэмжээг тогтоох тухай УИХ-ын 2006 оны 47 дугаар тогтоолд өөрчлөлт оруулах тухай тогтоолын төслийг хэлэлцэх эсэх асуудлыг шийдвэрлэнэ.

Хэлэлцэх эсэх асуудлаа батлах саналтай гишүүд гараа өргөнө үү. 

Ингээд хэлэлцэх эсэх асуудлаар Тэтгэмж, мөнгөн тусламжийн хэмжээг тогтоох тухай УИХ-ын 2006 оны 47 дугаар тогтоолд өөрчлөлт оруулах тухай саналаа Сангийн сайд Баярцогт танилцуулна.

Өнөөдрийн байнгын хорооны хуралдаанд оролцож байгаа хүмүүсээ танилцуулъя. Сангийн яамны Төсвийн бодлого, зохицуулалтын газрын хэлтсийн дарга Ганбат, Сангийн яамны Төсвийн бодлого, зохицуулалтын газрын Зарлагын хэлтсийн дарга Нямаа байхгүй байна, Монгол Улсыг хөгжүүлэх сангийн ажлын албаны дарга Нанзаддорж байна, Нийгмийн хамгаалал, хөдөлмөрийн яамны Стратеги төлөвлөлтийн газрын дарга Аюуш гуай ирсэн байна. Мэргэжилтэн Отгонбилэг ийм бүрэлдэхүүнтэй хүмүүс манай байнгын хорооны хуралдаанд оролцож байгааг мэдэгдье.

С.Баярцогт: -Гишүүдийн энэ өдрийн амгаланг айлтгая. Дэлхийн зах зээл дээр зэсийн үнэ буурч манай улсын төсвийн орлого буурахад шууд нөлөөлж байгаа. Санхүү, эдийн засгийн энэхүү хүндрэлтэй үед төсвийг хумих бодлого баримталж байгаатай холбогдуулан эх, хүүхдэд тэтгэмж, эх, хүүхэд, гэр бүлд тусламж үзүүлэх тухай болон тэтгэмж, мөнгөн тусламжийн хэмжээг тогтоох тухай Монгол Улсын Их Хурлын 2006 оны 47 дугаар тогтоолоор шинээр гэр бүл бологсдод 500 мянган төгрөгийн мөнгөн тусламжийн хэмжээг 300 мянган төгрөг болгон бууруулах тогтоолын төслийн өөрчлөлтийг оруулж ирж байгаа юм.

Энэ асуудлыг хэлэлцэн шийдвэрлэж өгөхийг хүсье.

Д.Оюунхорол: -Гишүүд хууль санаачлагчдаас асуух асуулт байна уу. Тлейхан гишүүн.

А.Тлейхан: -Баярлалаа. Хоёр зүйл асууя. Нэгдүгээрт, энэ шинэ гэр бүл бологсдод олгож байгаа 500 мянгыг 300 мянга болгосноор хэдий хэмжээний зардал буурах юм бэ. Хоёрдугаарт, ер нь цаашид энэ мөнгийг өгөх боломж бий юу, энэ 300 мянгаа өгөх боломж байх уу цаашдаа. Энийг хэр хугацаагаар үргэлжлэх боломжтой гэж үзэж болох вэ.

С.Баярцогт: -Энэ мөнгө маань бол 7 тэрбум төгрөгөөр буурна. Ер нь бол 17.5 тэрбум төгрөг байдаг. Тэгээд 7 тэрбумаар буурна. Тэгээд одоо байгаагаар нь ингээд зохицуулаад шийдвэл цаашаа өгөөд байх боломж бол байгаа. Гишүүдийн зүгээс бол ер нь бүгдийг нь 100.0 хувь хассан ч болно гэсэн ийм саналууд гарч байсан. Тэгээд бид нар бол Засгийн газар дээр яриад 2004 оны сонгуулийн үеийн амлалттай холбоотой ийм асуудлууд учраас харьцангуй хувьчилж буулгая гэдэг тохироогоор бол Засгийн газар дээр ярьсан учраас ингэж оруулж ирсэн юм. Баярлалаа.

Д.Оюунхорол: -Алтай гишүүн.

З.Алтай: -Энэ өнөөгийн санхүү, эдийн засгийн хүндрэлтэй үед Засгийн газар зоригтой ажиллаасай билээ гэж бодож байна. Юун тэр 2004 оны сонгуулийн амлалт ямар хэрэгтэй юм бэ. Энэ чинь эцсийн эцэст. Хоолтой байх уу, хоолгүй байх уу, ер нь цалин тэтгэвэр яах уу гэж байхад чинь тэр дуртай хайртай дуртай улсууд нь өөрсдийнхөө мөнгө төгрөгөөр хурим найраа хийдэг л юм байгаа биз дээ. Татвар төлөгчдийн мөнгөөр ер нь эцсийн эцэст гал голомтоо бадраадаг, мах, сүүгээ авдаг, хивс хөргөгч авч тавьдаг гэдгийг хэзээ тийм юм байсан юм бэ. Монгол төрд тийм уламжлал байсан юм уу энэ чинь.

Тэгээд би бас сонгогчидтой өчигдөр уржигдар зөндөө л дүүргийнхээ сонгогчидтой уулзсан. Энэ хэцүү үед бол энэ нэг балай юмыг болиоч ээ гэдгийг бол хэлж байна лээ шүү дээ. Ер нь цаашдаа намууд бол сонгуулийн үед энэ эд материал, мөнгө төгрөг, элдэв юм амлаж, толгойгий нь эргүүлж, сонгогчдын саналыг худалдаж авдаг энэ балиар юмыг хуулинд зохицуулалт хийхгүй л бол энэ 12 онд бол энэ намууд дахиад 5 сая гэдэг юм уу, 10 сая гэж гарч ирэхийг үгүйсгэхгүй шүү дээ. Энийг хуулиар ерөөсөө бүр хоригломоор байгаа юм.

Тэгээд одоо энэ яг хямралтай энэ цаг үед нийгэм тэртэй тэргүй энийг хүлээж авахад бэлэн байна шүү дээ. Хүмүүс ойлгож байна шүү дээ. За энэ хүндрэлтэй цаг үед бол за яршиг даа, больё доо, энэ цаг үед нь та нар нэг мөр асуудлыг шийдчихээч ээ. Юун тэр 300 мянга, хоёрын хооронд нэг юм ингэж байснаас түс тас шийдээд л байдал ийм байна, ойлгомжтой, ойлгоорой найзууд аа гэж шууд л хэлэх хэрэгтэй шүү дээ. Би бол энэний 300 мянга өгөхийг эсэргүүцэж байна. Нойллоод л хаячих. Та нарт л хэрэгтэй шүү дээ. 

Өөр ашигтай эдийн засгийн өсөлт, ажлын байр бий болгох, жижиг, дунд үйлдвэрлэл хөгжүүлэх гээд үй түмэн юм байна шүү дээ. 10 тэрбум төгрөг цаана нь байж байна шүү дээ энэ чинь. Хэрэгцээтэй юманд зарцуулъя л даа. Тэгээд наадахад чинь хүмүүс маш их эсэргүүцэж хэлдэг. Хуурамч гэр бүл болж байна, гэр бүл салалт их болж байна, гэр бүл салж байна, сарниж байна. Зөвхөн мөнгөний төлөө гэрлэлт бий болж байна. Нийгэмд бол хамгийн утга учиргүй балиар юмыг бол энэ муухай сонгуулийн амлалт, намуудын амлалтаас ийм үр дагаврыг хүргэсэн шүү дээ.

Энийг бол Күкшү, Тлейхан гишүүд бүгдээрээ эсэргүүцэж байгаа. Ер нь бол тэглэе гэж. Энэ дандаа манай фракцийн улсууд.

Д.Оюунхорол: -Кёкүшюзан Батбаяр.

Д.Батбаяр: -Би ер нь Алтай гишүүн яг миний хэлэх гэж байсныг хэлж байна. Яг тийм л дээ. Сая, сая таван зуугаа өгч чадахгүй байж энэ юу энэ 300, юу 500 гээд эд нар яг тойрог дээр очиход адилхан ярьж байна лээ л дээ. Үнэхээр энэ дээр  эсрэг байр суурьтай байгаа шүү гэдгийг хэлэх гэж байна.

Д.Оюунхорол: -Бүр тэглэе гэж байгаа юм байна тиймээ. 500 биш 300 болгоё.

С.Баярцогт: -Хэлэлцэх эсэхээ шийдчихээд нэгдүгээр хэлэлцүүлгийн үед зарчмыг нь ярина шүү дээ. Тэгэхэд гишүүд 500-г 300, ерөөсөө 500-г 0 болгоё гээд баталчихвал төсөвт бол 17 тэрбум төгрөгний тийм, тэрийгээ тэгээд. Тийм учраас хэлэлцэх эсэхээ шийдэхэд бол бүгдээрээ дэмжчих байх.

Д.Оюунхорол: -Өөр саналтай гишүүн байна уу. Дашдорж гишүүн.

Ц.Дашдорж: -Хасах нь зүйтэй. Тэгсэн мөртлөө тэр хэлэлцэх эсэхийнхээ асуудал дээр бол ерөнхийдөө нийгмийн хамгааллын чиглэлтэй хавтгайруулсан арга хэмжээнүүдийг бүхэлд нь хасах асуудлыг л оруулж ирэх хэрэгтэй. Зөвхөн энэ гэр бүл гэж ингэж тусад нь оруулж ирээд байх шаардлага байхгүй л гэж ойлгож байгаа юм.

Энэ нэг ийм байгаа юм. Энэ 500 мянган төгрөг нь урд нь гэрэлчихсэн байж байгаа улсуудад нь бүгдэнд нь олгогдчихсон байгаа юу, бас тэр нь нөгөө мөнгөний хомсдол, тухайн үеийнх нь санхүүжилт эд нараараа бас хэсэг улсуудад өмнө нь энэ одоо ингээд гарах нь байна шүү дээ. Энэ гарахаас нь өмнө нь асуудал нь гэрэлчихсэн, тэр улсууд нь энэ мөнгөө хүлээж байгаа улсууд байна уу, үгүй юу. Байгаа бол тэрийг ер нь яах юм бэ. Энэ чинь ингээд л нөгөө төсөв батлагдангуут л мөрдөгдөөд эхэлнэ шүү дээ. Тэгэхээр тэнд нь бас нэг бантан гарч ирэх нээ дээ.

С.Баярцогт: -Тийм асуудал байхгүй. Бид нар бүгдийг нь зохицуулаад, санхүүжүүлээд явж байгаа.

Ц.Дашдорж: -Бүгд ингээд дууссан, өр байхгүй гэсэн үг үү.

С.Баярцогт: -Өр байхгүй.

Ч.Улаан: -Одоо шинээр гэрэлсэн хүнд л өгнө гэсэн үг.

Ц.Дашдорж: -Одоо энэнээс хойших л асуудал тиймээ.

Д.Оюунхорол: -Улаан гишүүн.

Ч.Улаан: -Тэгэхээр энэ асуудал орж ирж байгаагий нь бол зөв л дөө. Хэлэлцэх хэрэгтэй гэж бодож байна. Гэхдээ энэ хэлбэрээр нь хэлэлцэх бишээ. Одоо төсвийн тодотгол хэлэлцэх үед бид нар их тодорхой ярьсан. Их Хурлын тогтоол тодорхой зорилт тусгагдсан. Засгийн газар валютын сантай тохирчихсон хөтөлбөрийн үндсэн зорилтон дотор байж байгаа. Энэ хэт хавтгайрсан нийгмийн халамжаа өөрчлөөч ээ, зайлшгүй шаардлагатай халамж авах ёстой улсуудад нь халамжилсан шиг халамжлаач гэдэг бодлогоо гаргаач гэсэн байгаа шүү дээ.

Тэгэхээр энэ бодлогоо л цогцоор нь оруулж ирж хэлэлцүүлэх нь зүйтэй юмаа. Түүнээс ганц нэгээр нь ингэж энд тэндээс нь самардаад байх бол хүмүүсийн хардлага сэрдлэгийг төрүүлнэ нөгөө талаар, нөгөө талаар бас дургүйцэл төрүүлнэ, хамгийн эцэст нь талцуулна. Аягүй бол хувьсгалт намын санаачилсныг хаслаа, ардчилсан намынхыг үлдээчихлээ гээд барилцаад авбал чинь хэцүү юм болно шүү дээ. 

Тийм учраас цогцоор нь оруулж ирээч. Ерөөсөө хэт хавтгайрсан халамжаа яаж цэгцлэх юм бэ гээд. Тэгээд ярилцъя.

С.Баярцогт: -Би гишүүдийн гаргаж байгаа саналыг бүгдийг нь ойлгож байна. Энэ хуучин 2009 оны төсөвт бүгдээрэнгий нь залуу гэр бүлийн 500, шинэ хүүхдийн 100, хүүхдийн улирал болгоны 25 гэдэг нь тогтоолоор батлагдсан тогтоолтой байгаа байхгүй юу. Тэгээд эндээ өөрчлөлт оруулахгүй бол яг тэр хэмжээгээрээ өгөгдөөд яваад байна гэсэн үг байхгүй юу. Тийм учраас энэ тогтоолд нь заавал өөрчлөлт оруулж багасгахыг нь багасгаад, хасахыг нь хасах хэрэгтэй. Хүүхдийн мөнгөн дээр бол жилдээ 104 тэрбум төгрөг гардаг байсан, үлдэгдэл  нь бол 57 тэрбум төгрөгтэй байж байгаад 25-ыг нь бид нар санхүүжүүлчихсэн. Одоо 32-ын үлдэгдэлтэй байгаа байхгүй юу. Тэгэхээр зайлшгүй энэ асуудал энэ төсвийн тодотголтой холбогдуулж ярихаас өөр аргагүй болчихоод байгаа юм. Тийм учраас хэлэлцэх нь зүйтэй. Тэгээд доторхи гэдсийг нь хэлэлцүүлгийн үеэр бүгдээрээ ярьчихъя.

Д.Оюунхорол: -Ингээд Улсын Их Хурлын нэгдсэн хуралдаанаар төслийн хэлэлцэх эсэх асуудлаар санал хураалт явуулъя. 

Тэтгэмж, мөнгөн тусламжийн хэмжээг тогтоох тухай Улсын Их Хурлын 2006 оны 47 дугаар тогтоолд өөрчлөлт оруулах тухай тогтоолын төслийг хэлэлцье гэсэн саналыг дэмжиж байгаа гишүүд гараа өргөнө үү. 10-7.

Бямбацогт гишүүн дэмжчихээд гарсан шүү. Ер нь бол ирцэнд аваад дэмжсэн байгаа гишүүдийнхээ тоог оруулаарай. 

Ингээд байнгын хорооны санал, дүгнэлтийг Улсын Их Хурлын нэгдсэн хуралдаанд илтгэх гишүүнийг томилъё. Илтгэгчээр Кёкүшюзан Батбаяр гишүүнийг томиллоо.

Хурал хаасныг мэдэгдье.

Хуралдаан 15 цаг 30 минутад өндөрлөв.

Соронзон хальснаас хянаж буулгасан:

Хуралдааны тэмдэглэл хөтлөгч




            Д.Энэбиш

